
Moliaḱ Ul Dare
Moli do ul jom ạḍi kusiaḱkan tahẽkana. Mit́din Moli ać baba
hạṭiạ khon ule ạgukeda. Rạskạte Moli do ona ule jomkeda. Ul jom
tayom  Moli  do  raḱe  ańjomkeda.  Raḱ  ańjomte  hahaṛayena.  Ado
ńelkeda aćaḱ ti reaḱ jaṅge raḱeda.

Moli jaṅe metadea, “Cedaḱem raḱeda?” Jaṅe menkeda, “Amaḱ bagwanre
topakạńme, am cet́em koea onageń emama.” Moli menkeda, “Sạrige!”
Onate Moli do guli koekedea. Ado ṭhoḱ ṭhoḱ saḍeyena ar aema guli
ńelte ạḍi ãṭe kusiyena. Jaṅe menkeda, “Amaḱ gunṭhi somaniń
haralen khan pea sok iń purạutama.

Moli do iskulte calaoena. Iskul khon hećkate jaṅ ńelte disạkeda ar
usạra bagwanre topakeda. Thoṛa din tayom Moli ńelkeda darere barea
sakam akana, kusite dare beṛha eset́keda ar daḱe dulada.

Ar mit́dine ńelkeda ul dare do gunṭhi soman harayena. Ado dare Moli
metadea, “Amaḱ sok lạime.”

Moli menkeda, “Ạḍi lạṭu dare hoyoḱma”. Ar dare do lạṭuyena.

Dare menkeda, “Sok lạime.”

Moli menkeda, “Dare pereć ul jo hoyoḱma.” Ar darere aema ul joyena.

Dare menkeda, “Amaḱ tesar sok purạu lekhange, iń doń senjoṅa.”

Moli  menkeda,  “Am  do  ińren  gate  tahẽnme.”  Ar  dare  do  Moliaḱ
bagwanrege tahẽyena.

DẠVID REAḰ KẠI
Dạvid palṭonren maraṅ sordar Joab do Amon hoṛko tuluće lạṛhại
kan tahẽkanare, Dạvid do mit́din ạyuṕ ber jokheć aćaḱ dolan

coṭ khon umoḱkan Uriyạren oṛaḱ hoṛ Batsebae ńel ńamkedea.
Khange  ạgu  ocokedete  uni  tuluće  loṭghuṭiket́a,  ar  Joab  ṭhen
ciṭhiye kolket́a, jãhãlekate Uriyạ lạṛhại reaḱ bạṛti mũhĩn
ṭhạ̃ireye dohokae, jemon Amon hoṛko reaḱ titeye guroḱ. Joab do
aćren kisạ̃ṛ reaḱ kathae bataoket́te Uriyại goć ocokedea. Dạvid
ona reaḱ khobor ńamkateye menket́a, Cekaeam, tarwaṛe do jãhãtis
baṅ huni, jãhãtis baṅ uniye gugurgea. Homor din cabayen khan,
Dạvid do Batsebae saṅghakedea. Menkhan Dạvid oneye kạmilet́aḱ
joto do bạṛićge.

Probhu  do  Nathan  nạbi  Dạvid  ṭhene  kolkedea  ar  uni  do  Dạvide
metadea, E Maharaj! Bar hoṛ mit́ naṅgraharekin tahẽkana; mit́ hoṛ
do kisạ̃ṛ ar mit́ hoṛ do reṅgeć. Uni kisạ̃ṛ hoṛren do aema
mĩhũ meromko tahẽkana; menkhan uni reṅgeć hoṛren do sadherre
mit́ṭaṅ bhiḍi hopone tahẽkantaea, ar uni do aćaḱ piṭhạ reaḱe
joma, ar aćaḱ bạṭi reaḱe ńũia, aćaḱ hoborreye gitića, ar
hoponera  lekae  tahẽkantaea.  Mit́din  mit́ṭaṅ  daṛan  hoṛ  uni
kisạ̃ṛ ṭhen hećente, uni kisạ̃ṛ do aćren mĩhũ meromko tahẽ
ocoat́kote  uni  reṅgeć  hoṛren  sadher  bhiḍi  hopon  ạgukate  uni
daṛan hoṛ lạgit́e isin aroadea.

Khange Dạvid pit caṛhaoentaeteye menket́a, Uniye nonka akat́ hoṛ do
khạṭige gujuḱ sạjạiye ńama ar uni bhiḍi hopon hõ pon ḍobol
lagaoaea. Nathane roṛ ruạṛadea, Amge coṅ hoṛtet́ do! Uriyạ do
Amon hoṛko reaḱ tarwaṛete com goć oco akade, ar uniren oṛaḱ hoṛ
com am rinić akade. Khange Dạvid Probhu samaṅre bạpuṛićenteye
menket́a, E, Isor sapha mon baṛe sirjạuańme, ar iń ontorre urić
jiu baṛe nawa aroeme; teṅgenoḱaḱ do bam hạ̃saḱ kana, baṅkhan
iń  emkea;  jeredoḱ  samaṅaḱaḱ  bam  khusiaḱ  kana.  Isor  lạgit́
teṅgenoḱaḱko do rạput́ jiuge; rạput́ ar gejer mon, E Isor, bam
nĩhạ̃ta.  Probhu  do  Dạvid  reaḱ  kạiye  ikạket́taea;  menkhan
Betsebae janamade hopon do Dạvid Probhu ạḍiye nehõradere hõe
goćena,  ar  haṛam  jivire  Dạvid  reaḱ  ạḍi  duk  hoyentaea.  (2
Sạm.11-12.)   



Kạṭić Gidrạ
Kạṭić kạṭić gidrạ pidrạ

Paṛhaoḱako joto.

Iskul calaḱako dinạmdin

Midoḱako joto.

Sapha sạphi tahẽnako

Mońj dohoeako joto.

Paṛhaokate bodolako

Santal somaj joto.

Sapha  Sạphi  Ar  Niropon
Hoṛmo Tahẽn
Mit́ atore barea gate koṛakin tahẽkana. Raju do ạḍi coṭkare
tahẽkana ar jaoge sapha sạphi tahẽne kusiaḱkan tahẽkana. Ar Joni
do  ạḍi  kuṛhiại  tahẽkana.  Nunạḱ  kuṛhiạ  tahẽnkana  je  tin
dhạbić eṅgattet́ ḍạbrạḱ bae metaea un dhạbić bae ḍạbraḱkan
tahẽkana.

Mit́din onkinaḱ iskulre piknik ko bondoboskeda. Piknik calaḱ lạgit́
joto  hoṛ  ạḍi  kusi  rạskạreko  tahẽkana.  Onate  laha  ńindạre
piknik reaḱ jotowaḱ kạmi sạitạukateko jạpit́keda. Setaḱre Raju
do Joni ṭhene senenre ńelkedea, Joni do lać hasote kạhilakana.

Raju ar Joni eṅgat do usạra harephare ḍaktar ṭhenkin idikedea.
Ḍaktar bidạu baṛakateće menkeda, Joni do sapha sạphi bae tahẽnte
nonkan ruạre jạbunena.

Ado ḍaktar Joni rane emadea ar sapha sạphi tahẽne metadea. Sãote
arhõ pe din jirạure tahẽne metadea. Onate Joni do piknik calaḱ hõ
baṅ hoelentaea.

Disạmre  Maejiuko  Lạgit́
‘Pink Bas’ Cạluyena
Bangladesh  soṛok  poribohon  compression  (BRTC)  gạḍi  ghoṛare
maejiuko jor julum koclon khon rukhiạḱ lạgit́ disạmre ‘Pink Bas’e
Cạlukeda.

Rajdhạni reaḱ Tejgaonre 18 August Moṅgolbar poribohon ar setumontri
Shaikh Rabiul Alam gulạpi roṅan bas gạḍi uḍhạukeda.

Pạhil  dhapre  disạm  reaḱ  pe  goṭen  horre  14  goṭen  bas  gạḍi
cạluyena. Darakan pe cando bhitrite 50 goṭen bas cạlu reaḱ hudis
calaḱ kana. Niṭ akan ṭhạ̃i khon maejiuko noa bas teko sen heć
daṛeaḱa. Sarkaraḱ 180 din reaḱ bises kạmihora ar bachnao reaḱ
oṅso lekate noa seba do cạluyena.

Noa bas reaḱ jotowaḱ dạyikre maejiu menaḱkoa. Bas ḍrivor se são
goṛoić hõ maejiuge. Maejiuko rukhiạ lạgit́ bas re Closed Circuit
(CC) camera ar Vehicle Tracking System (VTS) joṛao menaḱa. Gạḍi
bhaṛa do E-ticketing se POS mesin hotete hataoḱa. Biḍạu lekate
gạḍire ‘Starlink Wifi’ reaḱ hõ subita menaḱa.

https://santalstimes.com/2026/08/20/disa%cc%a3mre-maejiuko-la%cc%a3git-pink-bas-ca%cc%a3luyena/
https://santalstimes.com/2026/08/20/disa%cc%a3mre-maejiuko-la%cc%a3git-pink-bas-ca%cc%a3luyena/


Dhạrti Reaḱ Bajarre Juluḱ
Sunum  Reaḱ  Dam  Arhõ
Ḍherena
Amerika ar Iran talare besuluk karonanaḱte dhạrti reaḱ bajarre
ponaḱ din leka arhõ bin chakaoaḱ sunum dam ḍherena. Budhbar (19
August) dhạrti reaḱ bajarre bin chakaoaḱ sunum dam barrel re 26
sent se 0.29 % ḍherkate 91.28 ḍolare tioḱkeda.

Eṭaḱ sećte Markin West Texas Intermediate (WTI) bin chakaoaḱ sunum
barrel re 37 sent ḍherkate 85.31 ḍolarte ạkhrińoḱ kana.

Amerika  ar  Iran  talare  suluk  bạisạure  sombhab  baṅ  ńeloḱkan
khạtirte sunum damre hõ nawa bodol ńeloḱkana. Bạṛtikaete Hormuz
Pronali horte jahaj calaḱ babot Washington ar Tehran talare ridkhid
karonte bajarre arhõ digdhại sirjạukeda.

Arhõ  16  Lakh  Ham  Ṭikạ
Emoḱ Reaḱ Goṭa
Disạm  reaḱ  oka  oka  ṭhạ̃ire  gidrạko  ham-rubela  ṭikạ  bako
ńamakat́, onako ṭoṭhare arhõ 16 lakh ṭikạ emoḱ reaḱe goṭakeda
Sastho Montronaloe.

Aṭhwar  hiloḱ  (16  August)  Sastho  Montronaloe  re  ṭikạ  babot́te
Antosongstha Somonoe Komit̠̣i (ICC) bạisire noako goṭakeda. Bạisire
seṭerko tahẽkana Sastho Montronaloe, Sastho Odhidaptor, EPI, Bisso
sastho songstha ar UNICEF ren protinidhiko.

Sastho  Socib  Md.Kamruzzaman  Chowdhury  doe  baḍae  ocokeda,  ‘Pokeṭ
ṭoṭhare’ 6 khon 5 cando umer ren joto gidrạ ṭikạ bako ńamakada.

Onko gidrạko ṭikạ emako lạgit́ 15 lakh ṭikạ puńji menaḱa.

Bạisire menakana, ham ruạre jạbunakan modre 74 %  hoṛge 6 cando
khon 59 cando umer ren, ar 14 % ge 5 khon 10 serma umer ren.

Sastho  Odidaptor  reaḱ  khobor  lekate,  5  April  khon  17  August
dhạbićte 6 cando khon 5 serma umer ren 1 karoṛ 93 lakh 63 hajar 912
goṭen gidrạ ham reaḱ mit́ doge ṭikạko ńam purạu akada.

Arhõ baḍaeoḱ kana, 24 ghonṭare ham ruạ chinte 7 goṭen hoṛko
goćena. Nes bochor ham ruạ chinte hoṛkoaḱ gujuḱ soṅkha 815
goṭen ar ham ruạteko goćena 99 goṭen. Jotokote nes bochor ham
ruạte hoṛkoaḱ gujuḱ soṅkha 914 goṭen.

Gel  mit́  (11)  kilạsre
bhurtiḱ  Ạn  ạri  Nirikre
Komiṭi
Gel mit́ kilạsre bhurtiḱ reaḱ ạn ạri nirik lạgit́te sikhnạt
montronaloe do judạ judạ pea komiṭi bandhaoket́koa. 

Bangladesh Anto:sikha board ren sabha mukhiạ ar Dhaka board ren
Chairman Syed Akhtaruzzaman doe baḍae ocokeda, Gel mit́ kilạsre
bhurtiḱ babot 16 August (Robibar) mit́ dupuṛuṕ hoyena. Menkhan nit
hõ  ạn  ạri  ạuri  nirikoḱa.  Pea  komiṭi  noa  reaḱ  dạyikre
menaḱkoa. Onko komiṭi noa report ko joma lekhange ạn ạri hõ
nirikoḱa.  

Noa laha uni do bhurti kạmihora reaḱ khosṛa roadmap ńelte baḍae
ocoleda, darakan 15 September khon Online ardas kạmihora ehoṕ reaḱ
katha menaḱa. Ar November reaḱ pạhil hapta bhitrite bhurti reaḱ
joto lekan kạmihora mucạt́kate 12 November khon nawa sikhnạt serma
reaḱ kilạs ehoboḱa.

DẠVIDE RAJENA
Sạule goćen khan, Dạvide rajente rajtet́ 40 sermae calaoket́a. Uni
do Isor reaḱ sunduk sereń ar enećate Jirusalemte idiket́te onḍe
ać hõe tahẽyena. Uni do hok hok disom hoṛko reaḱe bicạret́
tahẽkana, ar Jonathan disạkedete uniren hopone metadea, Tatam reaḱ
joto ot baṛgeń aṛaḱam kana, ar am do din hiloḱ iń tulućem joma;
Dạvid do Isṛayel hoṛkoren marsal ar ạḍi bhage gaenahae tahẽkana
ar ḍher ạḍi jut sereńe joṛao akat́a; onako do Bạibel reaḱ
Sereń puthire ol akana. Onako sereń modre adomaḱkore do Mạsi reaḱ
metaḱme hijuḱ Babańcaoić reaṅ ol akana. Dạvid do beṛhae sećren
eṭaḱ jạtkoe bhagaoket́koa, ar ạḍi khemota hoṛe tahẽkana.

Sereń
Gaḍa aṛe aṛete

Kaḍa dada gupi kan,

Kaḍa gupi kan dada

Ranem lala kan,

Ceka tenam baḍaekeda

Dada rane lala kan,

Hạni gegoe landaket́

Heho kha jare.

